
Quşan dövləti I Kadfis və II Kadfisin hakimiyyəti illərində. 

 

E. ə. I əsrin sonlarından eramızın IV əsrinədək Mərkəzi Asiyanın ictimai-siyasi və mədəni həyatında baş 

verən hadisələr Quşan dövləti ilə bağlıdır. E. ə. 165-ci ildə hunlarla mübarizədə məğlub olan yuetçilər Tyan-

Şandan şimala, Yeddisuya gəlmiş və qədim sakların torpaqlarında məskunlaşmışdılar. E. ə. II-I əsrlərdə Mərkəzi 

Asiyanın Toxarıstan adlı əyalətində yuetçi konfederasiyasına daxil olan bir tayfanın beş qolundan ibarət (Nyumi, 

Şuanmi, Quyşuan, Xise, Dumi) yeni bir ittifaqı yarandı. Qədim Çin mənbələrinda bu tayfa ittifaqı “Quyjuan”, 

yaxud “Quyşuan” adlanır ki, bu da Quşan etnoniminin Çin dilində tələffüz və yazılış formasıdır. 

Quşanlar Mərkəzi Asiyanın qədim tayfalarından biri olub e. ə. II-I əsrlər­də Baktriya əyalətində 

yaşayırdılar. Sanskrit dilində “Kuşana” kimi ifadə olunan Quşan adına ilk dəfə b. e. I-II əsrlərinə aid brahma və 

karoşti əlifbaları ilə yazılmış Kuşan kitabələrində rast gəlinmişdir. Quşan adının mənşəyi ilə əlaqədar aparılan 

araşdırmalarda təqiqatçılar bir-birindən fərqli dörd fərziyənin üzərində dayanırlar. Birinci ehtimala görə kuşan 

adı bir bəyin, ikinci ehtimala görə boy və ya klanın, üçüncü ehtimala görə sülalənin adı, dördüncü ehtimala görə 

isə hər hansı bir hökmdarın daşıdığı ləqəblə bağlı ola bilər. Digər tərəfdən, Quşan adının hər hansı bir məna 

ifadə etdiyini də qeyd edə bilərik. Belə ki, Quşan etnoniminin “idarə, yönətim” mənasında işlənən “Kuşa” ilə 

“kök, mənşə” anlamına gələn “na” hissələrinin birləşməsi nəticəsində “hökmdar sülaləsinə mənsub” ifadəsi 

yaranmış olur. 

ABŞ türkoloqu Peter Qolden quşanların etnik mənşəyi məsələsinin hələ də müzakirə predmeti olduğunu 

qeyd edir. O, quşanların toxar, pers, türk və monqol mənşəli ola biləcəyini ehtimal edir. Eyni zamanda quşanların 

yunan əlifbasını və bölgənin Şərq pers ədəbi dilini mənimsədiklərini qeyd edir. Rus şərqsünasları bir­mənalı 

şəkildə quşanların irandilli, Mərkəzi Asiyanın əksər tarixçiləri isə türk­mənşəli olduğunu güman edirlər. Türkiyə 

tarixçisi Enver Könükçü “Kuşanlar və ağ-hunlar” adlı əsərində quşanların mənşəyi ilə bağlı yazır: “Quşanların 

hansı etnik zümrəyə mənsub olduqları məsələsi yeni bir problem deyildir. İndiyə qədər də bu mövzu ilə 

maraqlanan alimlər araşdırmalarını davam etdirməkdədirlər. Bizim quşanların etnik mənşəyi ilə bağlı baş 

vurduğumuz qaynaqlar əsasən latın, yunan, Çin və hind yazıları ilə yanaşı, arxeoloji qazıntılardan əldə etdiyimiz 

pullar, kitabələr və s.-dir. Bu qaynaqlardakı dil, geyim, fiziki təsvirlər, çarların daşıdığı ünvanlar quşanların türk, 

monqol və ya saka-İran mənşəli ola biləcəyi ehtimalını da­ha da gücləndirir”. 

Türk tarixçisi Tezcan Mehmet isə Enver Könükçünün fikirlərini əsas götürərək quşanların mənşəyinin 

daha iki etnik kimliyə bağlı olduğu ehtimalını irəli sürür. Onun fikrincə, quşanlar türk, monqol, tibet, hind və 

pers mənşəli ola bilərlər. Lakin tədqiqatçı quşanların daha çox saka-İran mənşəli olduğu ehtimalının üzərində 

dayanır. Əksər tədqiqatçılar isə quşanların tibet və hind mənşəli olduğu ehtimalını inkar edirlər. Cənubi 

Qafqazda, o cümlədən Azərbaycanda da bir çox Quşi, Quşlar, Quşçu kənd adlarının mövcud olması quşan 

tayfasının daha geniş areala yayılması ilə yanaşı, türksoylu etnos olması ehtimalını da gücləndirir. 

E. ə. 160-cı ildə usunların təzyiqi ilə qərbə hərəkət edərək Fərqanəyə gəlmiş quşanlar e. ə. 141-ci ildə 

Yunan-Baktriya dövlətinə son qoydular. Bu hadisədən yüz il sonra Quyşuan knyazı Kadfis Quşan dövlətini 

yaradaraq özünü yeni dövlətin hakimi elan etdi. 80 ildən çox yaşayan I Kadfis ilk olaraq hunlarla və Çinlə 

mübarizədə zəifləmiş, dil birliyi və sikkələrdəki tamqaları belə bir-birinə yaxın olan Kanq çarlığının cənub 

torpaqlarını özünə tabe etdi. Kadfiz həmçinin Parfiya dövlətinə qarşı mübarizə apararaq bu dövlətə daxil olan 

Hindiquşdan şimal-qərbdəki əraziləri, o cümlədən Kabil ətrafı əraziləri ələ keçirdi. 

I-III əsrlərdə yüksəliş dövrünü keçirən Quşan dövləti Parfiya, Çin və Roma imperiyaları ilə eyni vaxtda 

mövcud olmuşdur. Quşan dövləti həmçinin türk xalqlarının tarixində ilk quldar dövləti kimi səciyyələnir. 

Quşanların dövlətçilik tarixi iki mərhələyə bölünür. Bu dövlətin I Kadfis və II Kadfisin hakimiyyəti illərinə aid 

I mərhələsi Mərkəzi Asiya ilə bağlıdırsa, çar Kanişka və onun varislərinin siyasi mərkəzin Hindistanın şimal-

qərb ərazilərinə köçürüldüyü dövr isə II mərhələsi hesab olunur. Quşan dövlətin I mərhələsi, əsasən, Mərkəsi 

Asiyanın siyasi tarixi ilə bağlıdır. Dövlətin qurucusu olan I Kudjula Kadfisin hakimiyyəti illərində (?-51) Quşan 

tayfa ittifaqı güclənərək qüdrətli dövlətə çevrildi və tezliklə işğalçılıq müharibələrinə başladı. Qısa müddətdə 

Kabul çayının hövzəsini, Kəşmir ətrafı əraziləri, Xarəzm, Soqd, Fərqanə, Çaç vilayətlərini əhatə edən Kanq 

dövlətini tutdu. I Kadfisin hakimiyyəti illərində Quşan dövlətinin sərhədləri Soqd çayından Hind çayına, 

Parfiyadan Pamirə qədər əraziləri əhatə edirdi. O, ölkənin paytaxtını Qissar silsiləsinin arxasındakı Zərəfşan 

vilayətinə köçürməklə yeni fəth edilmiş ərazilərə daha da yaxınlaşmaq istəyirdi. 

 



I Kudjula Kadfisin dövründə Yunan-Baktriya çarlarının şərəfinə metal pullar zərb olunurdu. Quşan 

dövləti türk xalqları və dövlətlərinin tarixində metal pulu olan ilk dövlət hesab olunur. Kuşan pullarının üzəri 

yunan hərfləri ilə yazılmış, hətta Kadfisin adı da yunan dilində həkk olunmuşdu. Bununla da I Kadfis özünün 

Yunan-Baktriya çarlarının siyasi varisi olduğunu sübut etmək istəyirdi. Onun yerinə əsl adı Vima (51-78-ci illər) 

olan varisi gəldi. İşğalçı müharibələri davam etdirən Vima Kadfis Şərqi Türküstanın Qaşqar əyalətini, 

Hindistanın Benares əyalətinə qədərki ərazilərini zəbt edərək bu ölkədəki yunan çarlarının hakimiyyətinə son 

qoydu. Onun dövründə Quşan dövləti Mərkəzi Asiyanın əksər hissəsini, Əfqanıstan və Hindistanın şimal 

ərazilərini əhatə edirdi. Vima Kadfis ölkənin paytaxtını Soqdda saxlamaqla atasının siyasətinə sadiqliyini ifadə 

etdi. Həmçinin onun dövründə zərb olunan pulların üzəri əvvəlki kimi yunan dilində yazılırdı. Zərb olunan 

pulların digər bir xüsusiyyəti üzərində Şiva allahlarının təsvirinin əksini tapması idi. Bu, Quşan cəmiyyətinə 

Hindistandan yeni dini baxışların daxil olmasının göstəricisi idi. 

II Kadfisin ha­kimiyyət illəri həmçinin Quşan dövlətinin yüksəliş illəri hesab olunur. Bu dövr quşanların 

şimala və cənuba ekspansiyasının genişlənməsi ilə yanaşı, ölkədə suvarma əkinçiliyinin inkişafı ilə də 

xarakterizə olunur. O, ticarətin inkişafına şərait yaratmaqla yanaşı, paytaxt Soqdun başlıca ticarət mərkəzinə 

çevirməsinə çalışırdı. 

 

3.2. Quşan dövləti Kanişka və onun varislərinin dövründə 

 

Quşan dövləti qızıl dövrünə “çarlar çarı” Kanişkanın (78-123-cü illər) hakimiyyəti illərində çatdı. Çar 

Kanişkanın dövründə Quşan dövləti şimal və şərq istiqamətlərində yürüşləri davam etdirdi. Nəticədə, Şərqi 

Türküstan və Xarəzmi zəbt edərək şimal-qərbi Hindistandakı mövqelərini gücləndirdilər. Bu zaman dövlətin 

ərazisi şimalda Xarəzmdən başlayaraq cənubda Hind çayının mənsəbinədək uzanırdı. Kanışka dövlətin 

paytaxtını Soqddan şimal-qərbi Hindistana – Pişəvərə köçürdü. Bununla çar Kanişka türk xalqları və dövlətləri 

tarixində növbəti bir ilkə imza ataraq Hindistanın şimal-qərb ərazilərini ilk dəfə olaraq Quşan dövlətinə 

birləşdirdi və burada türk hakimiyyətini bərqərar etdi. Kanişka Hindistanın ilk türk mənşəli hökmdarı olaraq bu 

ölkənin tarixində önəmli bir rol oynadı. Digər tərəfdən, Kanq və Quşan dövlətlərinin mənafe toqquşmalarına da 

son qoyuldu. Eyni zamanda Quşan dövləti çar Kanişka tərəfindən dünya dövləti statusu da əldə etmiş oldu. 

Quşan dövlətinin sürətli yüksəlişi qonşu Çinin narahatlığına səbəb oldu. Çar Kanişkanın nüfuzundan 

qorxuya düşən Çin Quşan dövlətinə qarşı bütün gücünü səfərbər etdi. Kanişkanın hərbi planlarında Çinin 

Mərkəzi Asiya ilə həmsərhəd əyalətlərinin işğalı ön planda dayanırdı. 90-cı ildə çar Kanişka bu məqsədlə 70 

minlik ordunu Türküstana yeritdi. Altay Məmmədov qeyd edir ki, hücum planı ətraflı düşünülmədiyindən Pamir 

dağlarını keçəndən sonra ordu ərzaqsız qalmış və Çin tərəfindən məğlubiyyətə uğradılmışdı. 

Məğlubiyyətin əvəzini çıxmaq üçün Kanişka bu ölkəyə qarşı bəhanə axtarırdı. Onun Çini idarə edən 

çariçaya evlənmək təklifi üçün bu ölkəyə göndərdiyi elçilərin sərkərdə Ban-Cao tərəfindən həbs edilməsi 

müharibənin başlanması üçün bəhanə oldu. Bununla Kanişka Çin taxtına yiyələnmək istəyirdi. O, bu məqsədlə 

60 minlik (Bahaəddin Ögəlin əsərində 70 min göstərilir –T.C) qoşunla Şərqi Türküstandan Çin ərazisinə daxil 

oldu. Müharibənin ilk mərhələsi Çinin üstünlüyü şəraitində keçdi. Məğlub olan Kanişka dağınıq halda olan 

ordusu ilə geri qayıtdı. Çin isə Şərqi Türküstanın çay vadilərində yerləşən şəhərlərini, Kanqı, Fərqanənin bir 

hissəsini işğal etdi. Kanişka ordusunu yenidən təşkil edərək Kanqı və Fərqanəni Çin işğalından azad etdi. 105-

ci ildə Kanişkanın Şərqi Türküstan şəhərləri ilə apardığı gizli danışıqlar öz bəhrəsini verdi, bu şəhərlərin 

əksəriyyəti Çindən ayrıldılar. Kanişka hakimiyyətinin sonlarına yaxın Xotan, Qaşqar, Yarkənd şəhərlərini 

dövlətinin tərkibinə qatmaqla Quşan dövlətinin əvvəlki qüdrətini bərpa etdi. 

Quşan dövləti Roma imperiyası ilə diplomatik əlaqə quran ilk türk dövləti kimi tarixə düşmüşdür. Çar 

Kanişka bu məqsədlə 99-cu ildə Romaya səfirlik göndərmişdi. II əsrdə Roma şəhərində imperator Trayanın 

şərəfinə ucaldılmış sütunda başlarında araxçın olan Quşan səfirlərinin təsvirləri əks olunmuşdur. Bununla Roma 

imperiyası Quşan dövlətinin böyük və qüdrətli dövlət olduğunu təsdiq edirdi. Bundan başqa, Özbəkistanın 

Surxandərya vadisindən tapılmış Quşan dövlətinə məxsus 54-68-ci illəri əhatə edən maddi mədəniyyət 

nümunələri Roma ilə ticarət əlaqələrinin daha erkən qurulduğunu deməyə əsas verir. Quşan dövləti tərəfindən 

III-IV əsrlərdə Romaya göndərilən səfirliklərin Baktriya səfirlikləri olduğunu iddia edən qərb tarixçiləri onların 

II əsrin I yarısından imperator Andrianın və Antonian Pininin dövründən gəldiklərini qeyd edir. Kama çayı 

ətrafında Quşan pullarının tapılması isə onların Şərqi Avropa xalqları ilə əlaqələrini göstərir. Tədqiqatlar sübut 

edir ki, Quşan çarlığı Parfiya və Çinlə mütəmadi müharibələr aparsa da, Roma imperiyası ilə dostluq 

münasibətlərini qoruyub saxlaya bilmişdir. 

Kanişkanın varisləri Xuvişka (155-191) və Kasişkanın (191-232) hakimiyyəti illərində Quşan çarlığı 

Mərkəzi Asiya ilə əlaqələrini itirərək Hindistanın şimal-qərb əyalətlərindəki dayaqlarını möhkənləndirdilər. 

Mərkəzi Asiyanı isə bu çarların təyin etdikləri canişinlər idarə edirdilər. Onlar mərkəzi hakimiyyətə tabe 

olmaqdan boyun qaçıraraq müstəqilliyə can atırdılar. Tezliklə bir sıra əyalət hakimləri Quşan dövlətindən 

ayrılaraq müstəqil oldular. Quşan dövlətindən ilk olaraq ayrılan Xarəzm vilayəti oldu. Artıq eramızın III əsrində 

çox güman ki, Quşan dövləti tənəzzül etmişdi. Çünki bəhs olunan dövrdə Hindistanın Quşan mənşəli çarları 



mərkəzi Soqda yerləşən Quşan çarları ilə əlaqələrini tamamilə kəsmişdilər. Sasanilər Margiananı alaraq özünə 

birləşdirmiş və ora Quşan şah titulunu daşıyan vəliəhdini hakim təyin etmişdi. 

III əsrin sonlarında Quşan dövləti Mərkəzi Asiyada, Aralətrafı ərazilərdə xionit, kidarit, eftalit və yaxud 

“ağ hunlar” adı altında birləşən xalqların təzyiqi nəticəsində məhv oldular. Quşan-Ağ Hun münasibətləri əvvəlcə 

mehriban qonşuluq münasibətləri çərçivəsində inkişaf etdi. Əlaqələrin inkişafını sürətləndirən başlıca amil 

yenicə yaranmış Sasani dövlətinin Mərkəzi Asiyada apardığı işğalçılıq müharibələri ilə bağlı idi. Sasani şahı II 

Şapur Quşan-eftalit ittifaqını pozmaq məqsədilə xionları öz tərəfinə çəkməyə müvəffəq oldu. 357-ci ildə 

xionlarla sülh müqaviləsi bağlayan II Şapur onlardan Bizansa qarşı müharibələrdə müttəfiq kimi yararlanacaqdı. 

359-cu ildə Amid döyüşündə xionlar Sasani ordusunun tərkibində Bizansa qarşı mübarizə aparmışdılar. 

 


